Канон преподобномученику Макарию Высокоезерскому
Краегранесие: О́тче Мака́рие, помози́ то́кмо Бо́га люби́ти.
Песнь 1

Ирмо́с: Триста́ты кре́пкия, Рожде́йся от Де́вы, безстра́стия во глубине́, души́ трича́стное потопи́, молю́ся, да Тебе́, я́ко в тимпа́не, во умерщвле́нии телесе́ побе́дное воспою́ пе́ние.
Преподо́бномучениче Мака́рие, моли́ Бо́га о на́с.

О, Боже́ственное Сло́ве, воспе́ти раба́ Твоего́ ве́рнаго, преподо́бнаго отца́ на́шего Мака́рия сподо́би во сла́ву Твою́.

Преподо́бномучениче Мака́рие, моли́ Бо́га о на́с.

Тя, боготво́рный сосу́де Свята́го Ду́ха, свети́льника Высокоезе́рскаго, сим похва́льным пе́нием с любо́вию велича́ем.

Сла́ва Отцу́, и Сы́ну, и Свято́му Ду́ху.
Ча́до ве́рное Оте́честву яви́лся еси́, сла́вный Мака́рие, во́ином два́десять лет Руси́ служа́, та́ко и ны́не, свя́те, моли́твами свои́ми страну́ Росси́йскую от бед сохрани́.
И ны́не и при́сно, и во ве́ки веко́в. Ами́нь.

Ева́нгельскому гла́су сле́довати, я́ко преподо́бный Мака́рий, нам, немощны́м, Ма́ти Бо́жия, помози́, оживотвори́в окамене́нныя сердца́ на́ша любо́вию Твое́ю.
Песнь 3
Ирмо́с: Не му́дростию, и си́лою, и бога́тством хва́лимся, но Тобо́ю, О́тчею Ипоста́сною Му́дростию, Христе́: не́сть бо свя́т, па́че Тебе́, Человеколю́бче.
Преподо́бномучениче Мака́рие, моли́ Бо́га о на́с.

Монасты́рь Кири́лла Белоезе́рскаго ти́хой га́ванью ти яви́ся, егда́ отве́ргнув ся и крест на ра́мена взе́м, после́довал еси́ Христу́, преподо́бне.

Преподо́бномучениче Мака́рие, моли́ Бо́га о на́с.

А́нгельскому житию́ ревну́я, па́мять сме́ртную храня́, труда́ми, поста́ми и моли́твами Еди́ному Бо́гу служи́л еси́, любому́дрый Мака́рие, по ле́ствице духо́вной восходя́.

Сла́ва Отцу́, и Сы́ну, и Свято́му Ду́ху.
Киче́ния во́лны тя́жкие не потопи́ша ладью́ твою́, бо я́ко до́брый ко́рмчий, свои́м корми́лом соде́лав ве́ру,  вы́ну пел еси́: несть свят, па́че Тебе́, Человеколю́бче.
И ны́не и при́сно, и во ве́ки веко́в. Ами́нь.

А́да муче́ний избе́гнути возжеле́в, благолюби́вый Мака́рий Пресвяту́ю Богоро́дицу на по́мощь невскло́нно призыва́, та́ко и мы, гре́шнии, мо́лим Тя, Влады́чице, Де́во Всепе́тая, от зло́бы и напа́сти защити́ ны.

Седален, глас 2
Высо́каго е́зера тишины́ слу́шателю благода́рный яви́лся еси́, преподо́бный Мака́рие, о го́рнем помышля́я, из бе́здны грехо́вной на высоту́ духо́вную восходя́, та́ко и нас сна ле́нности изба́ви и на путь спасе́ния наста́ви моли́твами твои́ми, богому́дре.
Песнь 4
Ирмо́с: Седя́й в сла́ве на Престо́ле Божества́ во о́блаце ле́гце, прии́де Иису́с Пребоже́ственный, Нетле́нною Дла́нию и спасе́ зову́щия: сла́ва, Христе́, си́ле Твое́й.
Преподо́бномучениче Мака́рие, моли́ Бо́га о на́с.

Ра́тник храбр не то́чию в по́ле, и́но в духо́вной бра́ни яви́лся еси́, преподо́бне, в безмо́лвии еди́нство с Бо́гом обрета́я.
Преподо́бномучениче Мака́рие, моли́ Бо́га о на́с.

Изволе́ние твое́ оби́тель устро́ити  Бог прия́в, неизрече́нным све́том тя озари́, на Высо́ком е́зере но́вое ме́сто по́двигов ти указу́я.

Сла́ва Отцу́, и Сы́ну, и Свято́му Ду́ху.
Егда́ зна́мение от Бо́га получи́л еси́, тогда́ в зе́мли высокоезе́рския отпра́вился еси, я́ко Моисе́й за о́блаком в пусты́ни всле́дствовал еси́ о́гненному сто́лпу, Мака́рие.
И ныне и присно, и во веки веков. Аминь.

Путе́м за́поведей Госпо́дних честно́му Мака́рию ше́ствовати помогла́ еси́, Преблагослове́нная Богоро́дице Де́во, та́ко и нас, во тьме грехо́вной блужда́ющих, житию́ по Бо́зе научи́.

Песнь 5
Ирмо́с: Нечести́вии не у́зрят сла́вы Твоея́, Христе́, но мы́ Тя́, Единоро́дне, Оте́ческия сла́вы Сия́ние Божества́, от но́щи у́тренююще, воспева́ем Тя́, Человеколю́бче.
Преподо́бномучениче Мака́рие, моли́ Бо́га о на́с.

Очи́ма свои́ма не дая́ сна, рука́ма – дрема́ния, ке́ллию и часо́вню на горе́ поста́ви, о́тче Мака́рие,  да́бы вы́ну сла́вити Бо́га, и нам славосло́вити Спа́са непреста́нно помози́.

Преподо́бномучениче Мака́рие, моли́ Бо́га о на́с.

Мака́рий богоблаже́нный рвом е́зера связав, посреде́ изся́кшей глубины́ монасты́рь созда́, да еди́нствятся ду́ши и́ноков во оби́тели с Бо́гом.

Сла́ва Отцу́, и Сы́ну, и Свято́му Ду́ху.
Отше́льникам  дре́вним подража́телю, изнуре́нием пло́ти си́лою Бо́жию стра́сти победи́л еси́, та́ко и нам, о́тче, искуше́ния му́жески проходи́ти помози́.

И ны́не и при́сно, и во ве́ки веко́в. Ами́нь.

Засту́пнице на́ша, Пресвята́я Де́во, всех скорбя́щих Ра́досте, оби́димых утеше́ние, ско́рби кро́тко терпе́ти, я́ко преподо́бный Мака́рий, вразуми́, моли́твами Твои́ми.

Песнь 6
Ирмо́с: Приидо́х во глубины́ морски́я, и потопи́ла мя́ е́сть бу́ря мно́гих грехо́в, но я́ко Бо́г из глубины́ возведи́ живо́т мо́й, Многоми́лостиве.
Преподо́бномучениче Мака́рие, моли́ Бо́га о на́с.

Избра́нный строи́телю це́ркви Обновле́ния хра́ма Воскресе́ния Христо́ва,  всехва́льный Мака́рие, хода́тай наш бу́ди к Бо́гу, да обнови́т Святы́м Ду́хом хра́мы теле́с на́ших.
Преподо́бномучениче Мака́рие, моли́ Бо́га о на́с.

Тя́жесть му́ченическаго креста́ изве́дал еси́, сла́вный Мака́рие, егда́ разбо́йники оби́тель Высокоезе́рскую разори́ша, смерть к преподо́бному приближа́я.

Сла́ва Отцу́, и Сы́ну, и Свято́му Ду́ху.
О свое́м житии́ попу́ Ио́сифу боголю́бный Мака́рие пове́дал еси́, прия́в от рук его́ пред издыха́нием свято́е причаще́ние, та́ко и нам прича́стниками пред кончи́ною ста́ти, свя́те, Бо́га умоли́.

И ны́не и при́сно, и во ве́ки веко́в. Ами́нь.

Ковче́г Заве́та Но́ваго, Путеводи́тельнице Мака́риевому кораблю́, бу́ди и нам, Богообра́дованная Ма́ти, окорми́тельница и наста́вница.
Кондак, глас 2

Любве́ ко Го́споду пла́менный ревни́телю,/ дре́вним пустынножи́телем подража́телю,/ преподобному́чениче Мака́рие,/ научи́ нас сердца́ горе́ име́ти/ и с тобо́ю  к милосе́рдию Человеколю́бца взыва́ти:// Го́споди, Иису́се Христе́, Сы́не Бо́жий, поми́луй нас, гре́шных.
Икос
Му́чениче мировожделе́нный Мака́рие, от рук разбо́йников пострада́вый, бие́ния, огне́м жже́ния и ины́я муче́ния с моли́твою ко Го́споду претерпе́вый и сла́вы небе́сной сподо́бивыйся, прими́ от нас, дивя́щихся си́ле твое́й, похвалы́ сицева́я:
Ра́дуйся, пусты́ннаго жития́ ревни́телю.

Ра́дуйся, любви́ ко Го́споду в сердца́х на́ших насади́телю.

Ра́дуйся, Бо́гу Еди́ному в простоте́ се́рдца служи́вый.

Ра́дуйся, му́ченический вене́ц от Бо́га получи́вый.

Ра́дуйся, горды́ни усмири́телю.

Ра́дуйся, мечта́ний па́губных прогони́телю.

Ра́дуйся, ни́щих ду́хом защи́тниче,

Ра́дуйся, помо́щниче ско́рый и усе́рдный моли́твенниче.

Ра́дуйся, преподобному́чениче Мака́рие, кре́посте на́ша и заступле́ние. 
Песнь 7
Ирмо́с: Ю́ноши три́ в Вавило́не, веле́ние мучи́телево на бу́йство прело́жше, посреде́ пла́мене вопия́ху: благослове́н еси́, Го́споди, Бо́же оте́ц на́ших.
Преподо́бномучениче Мака́рие, моли́ Бо́га о на́с.

Мака́рие досточу́дне, горе́ име́я ум, подви́жническое житие́ на е́зере Высо́ком проходи́л еси́, с любо́вью  воспева́я Бо́га: благослове́н еси́, Го́споди, Бо́же отец на́ших.
Преподо́бномучениче Мака́рие, моли́ Бо́га о на́с.

Очища́я се́рдце от ти́ны греха́ посреде́ езе́р и блат, сам ключо́м чи́стым яви́лся еси́, блаже́нне, да сла́вят лю́ди Спаси́теля всех: благослове́н еси́, Го́споди, Бо́же отец на́ших.

Сла́ва Отцу́, и Сы́ну, и Свято́му Ду́ху.
Богоза́рное свети́ло, богокра́сное, любобоже́ственный Мака́рие, леса́ дрему́чие све́том  доброде́телей освети́л еси́, та́ко и нас ко  све́ту нетле́нному путево́ждствуй, да поем: благослове́н еси́, Го́споди, Бо́же отец на́ших.

И ны́не и при́сно, и во ве́ки веко́в. Ами́нь.

О спасе́нии души́ раде́ти, я́ко преподо́бный Мака́рие, помози́, Богоро́дице, При́снодево, Спа́са всех ро́ждшая.

Песнь 8
Ирмо́с: Изба́вителю все́х Всеси́льне, посреде́ пла́мене благоче́ствовавшия, снизше́д, ороси́л еси́ и научи́л еси́ пе́ти: вся́ дела́, благослови́те, по́йте Го́спода.
Преподо́бномучениче Мака́рие, моли́ Бо́га о на́с.

Голго́фою полуо́стров Высокоезе́рский тебе́ яви́ся, преподобному́чениче Мака́рие, поруга́ния и томи́тельные терза́ния от разбо́ища зде прия́вый.

Преподо́бномучениче Мака́рие, моли́ Бо́га о на́с.

А́спида хи́траго смире́нием, многоразу́мный Мака́рие, победи́л еси́, кро́тости Христо́вой подража́я, та́ко и нам, немощны́м, ма́лити себя́ отчелю́бно помози́.

Сла́ва Отцу́, и Сы́ну, и Свято́му Ду́ху.
Любы́ ко Го́споду, я́ко светово́дец, житие́ твое́ озаря́ше, боголю́бец Мака́рие, та́ко и нас люби́ти Бо́га Еди́наго научи́, свя́те.

И ны́не и при́сно, и во ве́ки веко́в. Ами́нь.

Юдо́ль пла́ча безро́потно пройти́, я́ко святы́й Мака́рий, помози́ нам, Ма́ти Сы́на Бо́жия, беду́ в ра́дование претворя́я. 
Песнь 9
Ирмо́с: Е́ва у́бо неду́гом преслуша́ния кля́тву всели́ла е́сть, Ты́ же, Де́во Богоро́дице, прозябе́нием чревоноше́ния ми́рови благослове́ние процвела́ еси́. Те́м Тя́ вси́ велича́ем.
Преподо́бномучениче Мака́рие, моли́ Бо́га о на́с.

Богоно́сный Мака́рие богому́дренный, в прах вмени́л себе́ еси́, та́ко и нам па́мятовати яко земля́ есмы помози́, моли́твами твои́ми.
Преподо́бномучениче Мака́рие, моли́ Бо́га о на́с.

Иску́сный во́ине Христо́в, Мака́рие, моли́твою, я́ко броне́ю, стрел лука́ваго защити́выйся, моли́, о́тче, да избе́гнем и мы сете́й вра́жиих.
Сла́ва Отцу́, и Сы́ну, и Свято́му Ду́ху.
Тезоимени́тый Вели́кому Мака́рию, возсле́дователь его́ досто́йный в служе́нии Бо́гови яви́лся еси́, до́брый подви́жниче Высокоезе́рский.

И ны́не и при́сно, и во ве́ки веко́в. Ами́нь.

Иису́са Сладча́йшаго родила́ еси́ Де́во, Спаси́теля наше́го, тем Тя, Ма́ти Бо́га Вы́шняго, благодатная Марие, велича́ем.

Светилен
Уго́дниче Христо́в, ди́вный ке́дре лесо́в Высокоезе́рских, любоблаги́й о́тче Мака́рие, мы́слей па́губных  нас, святе, изба́ви  и во́лю Бо́жию вы́ну твори́ти вразуми́.

Богородичен:

Ка́ко досто́йно пе́ти Тя, Богоро́дице, возмо́жем мы,  гре́шнии? То́чию любо́вию вопие́м Ти: спаси́ рабы́ Твоя́, Пресвята́я Де́во, Упова́ние на́ше и Заступле́ние.
